
D  U  A

Naibu Spika (Mhe. Anne S. Makinda) Alisoma Dua

MASWALI KWA WAZIRI MKUU

NAIBU SPIKA: Waheshimiwa Wabunge kama kawaida yetu siku ya Alhamisi kazi zetu zinaanza kwa maswali kwa Waziri Mkuu kwa muda wa dakika 30. Kwa hiyo Mheshimiwa Waziri Mkuu mwulizaji wa swali la kwanza leo ni Mheshimiwa Mzee John Samwel Malecela.


MHE. JOHN S. MALECELA: Mheshimiwa Naibu Spika, napenda kukushukuru kwa kunipa nafasi ya kuuliza swali la kwanza. 

Mheshimiwa Waziri Mkuu hivi sasa kuna tatizo la uandikishaji wa vijiji vipya, vijiji ambavyo zamani vilikuwa kama vitongoji lakini sasa vimekuwa vijiji vingi na vikubwa na pia kuna tatizo la ugawaji wa kata. Sasa mambo yote haya yanashughulikiwa na TAMISEMI. Je, Serikali haingeona uwezekano wa kukasimu madaraka ya uandikishaji wa vijiji yaende kwenye Halmashauri za Wilaya na suala la uandikishaji wa ugawaji wa kata liende kwa Ofisi ya Mkuu wa Mkoa, kwa hiyo kuondoa msongamano ambao sasa hivi uko TAMISEMI kiasi kwamba viko vijiji ambavyo vimependekezwa na Halmashauri zaidi ya miaka 10 iliyopita lakini mpaka sasa hakuna kilichofanyika? 

WAZIRI MKUU: Mheshimiwa Naibu Spika, naomba nimjibu Mheshimiwa Mzee Malecela swali lake zuri sana kama ifuatavyo.


Mheshimiwa Naibu Spika, sababu ya kuendeleza utaratibu huu wa kutaka jambo hili liwe linaamuliwa katika ngazi hii ni kwamba kuna masuala ya kifedha ambayo yanaendana sambamba na uanzishwaji wa vijiji, kata na maeneo mengine mapya. Kwa hiyo, kwa msingi huo Serikali bado inaona ni vizuri uamuzi kama huo ukaendelea kubaki mikononi mwetu ili hilo liweze kuwa ni jambo ambalo linatu-guide katika kuamua vijiji 
vingapi safari hii turuhusu maana itakuwa na component ya Watendaji na kata ngapi kwa sababu utaongeza mambo mengine ndani ya kata. Kwa hiyo, hiyo ndiyo sababu moja kubwa sana. Vinginevyo tungeweza tukakasimu mikoani huko na Halmashauri zetu lakini uwezekano kwamba vingezalishwa vingi wakati mwingine bila ya kujali jambo hili lingeweza kuleta matatizo baadaye kidogo.


Lakini kwa utaratibu wa sasa, bado hakuna tatizo hata kidogo. Nadhani Mzee Malecela unaliuliza hilo kwa sababu una baadhi ya maeneo ambayo umeshaomba na zoezi hili kusema kweli limeshakamilika kilichobakia ni kutangaza. Lakini kutangaza kule nako kunategemea mambo fulani fulani. Kwa mfano masuala ya kata hatuwezi kuyatangaza kwa sababu yanaingiliana na Majimbo. Kwa hiyo, tunachofanya hapa ni kuainisha wakati muafaka karibu na Uchaguzi Mkuu ujao ndipo matokeo haya yatangazwe kama maandalizi ya wakati huo. Nikijaribu kurekebisha kitu chochote sasa hivi, maana yake majimbo mengine yatakuwa yameingiliana mipaka na yenyewe italazimu yafanyiwe marekebisho.

MHE. JOHN S. MALECELA: Mheshimiwa Naibu Spika, nakushukuru sana kwa kunipa nafasi ya kuuliza swali la nyongeza.

Mheshimiwa Waziri Mkuu ni kweli kwamba suala la Watendaji wa Vijiji linakuja kama ni mojawapo ya kufikiria. Sasa jimbo la Mtera linalo tatizo ambalo baada ya bwawa lile kuanza kutumika na wavuvi kujaa tunavyo vijiji zaidi ya 20 ambavyo viko kandokando ya bwawa lile na tumepeleka maombi sasa karibu nasema kweli karibu miaka 10 lakini hayajaweza wala kufikiriwa hata kujibiwa tu barua kwamba jamani maombi yenu yanafikiriwa. Kama ni hili suala la fedha bado kuajiri kwa Watendaji wa Vijiji na Watendaji wa Kata bado inafanyika katika ngazi ya Halmashauri. Kwa hiyo nina hakika Halmashauri ingeweza ikashauriana na Serikali. Bado nafikiri kwamba mengine ingekuwa vizuri Serikali ifikirie tena jambo hili upya tuone namna tutakavyoweza kulitekeleza vizuri zaidi kuliko hali ya sasa.


WAZIRI MKUU: Mheshimiwa Naibu Spika, nakubaliana na Mzee Malecela rai yake bado naona anayoisisitiza ni ile ile, lakini niseme jambo ambalo sikuwa nimelisema. Mheshimiwa Mzee Malecela katika maombi tuliyoyapokea kwa ajili ya vijiji, tumepokea maombi 225. Katika maombi 225 ni maombi 42 tu ndio yaliweza kukidhi vigezo. Kwa hiyo liko tatizo vile vile la Halmashauri kutokuzingatia vigezo ambavyo ni muhimu sana katika kuanzisha vijiji. Kwa hiyo tunaling’ang’ania hili kwa sababu ni suala la utawala bora, ni suala la uwezo wa kijiji katika kuamua kama kiwe ni Serikali ya Kijiji au hapana. Lakini bado nasema Mheshimiwa Mzee Malecela hata hilo ambalo nasema, bado suala la fedha linaamuliwa na Halmashauri ni kwa sababu wanaolipa bado ni Serikali Kuu. Watendaji wote wanalipiwa na Serikali Kuu. Kwa hiyo ni lazima tujue kwa kweli implications za zoezi lolote ambalo litajitokeza. Lakini aah!!! Mzee ukiuliza swali gumu namna hii basi tuseme wacha tutaliangalia as time goes on. (Makofi)

MHE. MOHAMED H. J. MNYAA: Mheshimiwa Naibu Spika, nashukuru.


Mheshimiwa Waziri Mkuu kwa kuwa tuna utamaduni ambao tumeuzoea na umekuwa kama sheria kikawaida kujadili hotuba zote za Mheshimiwa Rais anazozitoa hapa Bungeni. Na kwa kuwa mara hii katika Mkutano wa 13 hatutajadili hotuba ya Mheshimiwa Rais aliyotoa katika Mkutano wa 12 kwa sababu kuu mbili ambazo ni muda na kwamba hansard hazijakamilika. Je, utatuhakikishia kwamba Mkutano wa 14 tutaweza kuijadili hotuba ya Mheshimiwa Rais?


NAIBU SPIKA: Mheshimiwa Waziri Mkuu suala hilo sio la kwako. Kwa sababu tulipokaa Kamati ya Uongozi ambayo inamhusisha Spika kama Mwenyekiti na Wenyeviti wote ni wajumbe ndio inayopanga ratiba ya nini tufanye katika Bunge hili. Kwa hiyo, yeye hakushiriki na wala hajui. Kwa hiyo naomba sana ikubalike kwamba ni Kamati ya Uongozi. 

Unaniuliza mimi?


MHE. MOHAMED H. J. MNYAA: Mheshimiwa Naibu Spika, lingine dogo la nyongeza ambalo litamhusu yeye.


NAIBU SPIKA: Lakini sio hili?


MHE. MOHAMED H. J. MNYAA: Halihusiani na hili, ni swali lingine.


Kwa kuwa Mheshimiwa Waziri Mkuu wewe ndio Kiongozi wa Shughuli za Serikali Bungeni na kwa kuwa suala la kujadiliwa hotuba ya Rais halimo katika kanuni zetu, je, sasa hivi Serikali iko tayari kuliweka katika kanuni?


NAIBU SPIKA: Mheshimiwa Mbunge unabishana na mimi sasa, basi naomba ukae. (Makofi)


MHE. KABWE Z. ZITTO: Mheshimiwa Naibu Spika, Mheshimiwa Waziri Mkuu, kuhusiana na suala la Utawala Bora.

Mheshimiwa Naibu Spika, Waziri Mkuu aliyejiuzulu Mheshimiwa Edward Lowassa, katika kipindi chake chote cha Uwaziri Mkuu hakuwahi hata siku moja kutumia ziara ya Kiserikali kufanya kazi za chama chake. Katika kipindi chako cha muda mfupi cha Uwaziri Mkuu mara mbili umefanya ziara za Serikali na umegawa kadi za chama chako na kupokea wanachama wa chama chako. Je, unatumia fedha za umma kufanya kazi za chama chako au chama chako kinashiriki katika ruzuku inayopata kukuchangia unapokwenda kufanya kazi za chama wakati unafanya ziara ya Uwaziri Mkuu?

WAZIRI MKUU: Mheshimiwa Naibu Spika, naomba nimjibu Mheshimiwa Zitto Kabwe swali lake kama ifuatavyo. Kabla sijasema hivyo nataka tu niseme kwa Mheshimiwa Mnyaa akija baadaye nitamnong’oneza alichokuwa ametaka kujua maadam Mheshimiwa Naibu Spika ameshalirekebisha.

Mheshimiwa Kabwe unalolisema linawezekana lina ukweli mimi sikufuatilia sana kama Waziri Mkuu aliyepita aliwahi kufanya au hakuwahi kufanya. Lakini haya ni mambo ambayo wakati mwingine yanatokea tunapokuwa kwenye ziara. Ratiba imepangwa, lakini unafika kwenye kituo unakuta kuna ratiba nyingine ndogo ndani ya Wilaya inayohusika. Wakati mwingine inakuwa vigumu sana kusema hapana kwa sababu ya mazingira halisi yalivyo. Lakini niongeze kusema tu kwamba kwa nafasi hizi tulizonazo Mheshimiwa Kabwe hata ungekuwa wewe ungepata taabu.


Mimi ni mjumbe wa Kamati Kuu, ni mjumbe wa Halmashauri Kuu, ninapokwenda mikoani kufanya ziara ni kweli nakwenda kufanya ziara nikiwa Waziri Mkuu lakini ni vigumu sana kuziondoa hizo kofia nyingine. Lakini kubwa ninapokwenda kule kusema kweli nakwenda kukagua shughuli za maendeleo ambazo ni matokeo ya Ilani ya Chama kinachotawala. Kwa hiyo wakati naelewa unachosema ni nini lakini nataka vile vile unielewe na mimi position yangu ndiyo maana nimesema katika mazingira haya wakati mwingine sio rahisi kulikwepa hata kidogo.

MHE. KABWE Z. ZITTO: Mheshimiwa Naibu Spika, mara ya mwisho Rais wa Jamhuri ya Muungano wa Tanzania kufanya ziara na kushirikisha shughuli za chama ilikuwa ni mwaka 2007 mwezi Aprili, baada ya kelele za wananchi hajawahi kufanya hivyo tena. Vile vile nimekupa mfano wa Waziri Mkuu aliyekutangulia ambaye hakuwahi kushirikisha licha ya kwamba naye alikuwa mjumbe wa Kamati Kuu, licha ya kwamba alikuwa mjumbe wa Halmashauri Kuu hakuwahi kushirikisha shughuli za chama na shughuli za Serikali. Mheshimiwa Waziri Mkuu na Wabunge wa CCM wajue hili kwamba unapofanya ziara za Kiserikali unatumia fedha zetu wanaolipa kodi ni wana-CCM, ni wana-CHADEMA, ni wana-CUF na wasio na vyama, je, utaacha sasa kufanya shughuli za chama? (Makofi/Kicheko)

Mheshimiwa Naibu Spika, naomba unilinde.


NAIBU SPIKA: Umeshauliza swali?

MHE. KABWE Z. ZITTO: Mheshimiwa Naibu Spika, Mheshimiwa Waziri Mkuu ataacha sasa kutofautisha…………

NAIBU SPIKA: Mwachieni nafasi amalize. Eenhe!!! maliza sasa.


MHE. KABWE Z. ZITTO: Mheshimiwa Waziri Mkuu utaanza sasa kutofautisha shughuli za Serikali na za chama chako? 

WAZIRI MKUU: Mheshimiwa Naibu Spika, sijui kwa nini Mheshimiwa Kabwe unaona nalo hili kama kikwazo kikubwa sana. 

NAIBU SPIKA: Agenda ya siri


WAZIRI MKUU: Mimi sijaona kwamba ni tatizo kubwa sana. Ni kweli ninapokwenda pale nimekwenda Kiserikali, natumia gari ya Serikali nakwenda kufanya kazi. Unaacha kuona kazi kubwa niliyokwenda kuifanya ya kuangalia shughuli za wananchi kwa upana wake, unaona tatizo kubwa ni kupokea kadi za wana-CCM 10 katika kazi yote niliyoifanya, kidogo na mimi napata taabu sana kuelewa problem hasa ni kitu gani?


MHE. GEORGE M. LUBELEJE: Mheshimiwa Naibu Spika, nakushukuru kwa kunipa nafasi hii ili nimwulize Mheshimiwa Waziri Mkuu swali.

Kwa kuwa kuna madai mbalimbali ya walimu na kwa kuwa madai haya mengine ni ya muda mrefu na ndio chanzo cha walimu kutaka kugoma. Je, Serikali itatekeleza lini au itashughulikia lini madai hayo ambayo yameshahakikiwa?

WAZIRI MKUU: Mheshimiwa Naibu Spika, naomba nijibu swali la Mheshimiwa Mzee Lubeleje kama ifuatavyo.


Mheshimiwa Naibu Spika, zoezi hili ambalo limekuwa likiendelea hivi karibuni kwa sehemu kubwa limeshakamilika. Kati ya Halmashauri 133, zimeshahakikiwa zote isipokuwa Halmashauri 14 ambazo zoezi bado linaendelea. Katika Halmashauri hizo ambazo zimeshahakikiwa tayari kiwango cha fedha zinazohitajika ni shilingi bilioni 9 na pointi kidogo hivi. Katika hizi, shilingi bilioni 6.5 madai yake tayari yamekwishaanza kushughulikiwa na Wizara ya Fedha, kiasi kilichobaki tunaendelea kukamilisha tuwasilishe Hazina ili na zenyewe ziweze kulipwa.


Mheshimiwa Naibu Spika, lakini baada ya kusema hili, labda nitoe maelezo kidogo ya ziada. Jambo hili la malimbikizo ya madai ya walimu kwanza si jambo zuri hata mimi sipendi sana kwa sababu linakera sana. Lakini ni matatizo ya taratibu ambazo tunadhani nazo ni ndefu mno. Kwa hiyo nimewaambia wenzangu Serikalini humu pengine tutazame huu utaratibu wa masuala kutoka Halmashauri kwenda Idara Kuu ya Utumishi, toka Idara Kuu ya Utumishi iende Hazina halafu itoke Hazina irudi TAMISEMI kwa lengo la kurejesha feedback nadhani ni mlolongo mrefu sana kwa watumishi ambao ni zaidi ya asilimia 52. Pengine tungeweza tukakasimu madaraka haya kwenye mikoa kwa maana ya kuthibitisha, baada ya pale ziende moja kwa moja Hazina, Hazina wata-liaise na Idara Kuu ya Utumishi. Kwa hiyo tunaliangalia kwa maana ya kujaribu kupunguza mlolongo lakini vile vile tunaomba na walimu nao kwa kweli watekeleze wajibu wao vizuri. Baadhi ya madai tuliyoyagundua wamedanganya tena kwa kiasi kikubwa tu sasa nalo hili si zuri sana ndio linafanya Serikali tung’ang’anie kutaka kuhakiki kwa sababu baadhi ya walimu kutokuwa waaminifu sana.

MHE. SALIM HEMED KHAMIS: Mheshimiwa Naibu Spika, nakushukuru kwa kunipa nafasi nimwulize Waziri Mkuu suala moja.

Kwa kuwa wakati inavunjika ile iliyokuwa Jumuiya ya Afrika Mashariki kulikuwa na nchi 4 tu wanachama nazo ni Uganda, Kenya, Tanzania na Zanzibar. Lakini baadaye mwaka 2000 kwa busara za viongozi wa nchi hizo walifufua Jumuiya ya Afrika Mashariki na hata kuwakaribisha nchi jirani za Rwanda na Burundi. 

Suala langu lipo hapa, je, ni hasara gani iliyoipata Serikali ya Jamhuri ya Muungano wa Tanzania kwa kuondoa uanachama wa Zanzibar katika Jumuiya wakati nchi waanzilishi kama Kenya na Uganda hazikuwa na pingamizi yoyote kwa Zanzibar kuwa mwanachama kamili wa Jumuiya hiyo?

WAZIRI MKUU: Mheshimiwa Naibu Spika, Mheshimiwa Salim Khamis maswali yake siku zote lazima uyasikilize vizuri sana, kwa sababu kila likiulizwa lazima ujue linaelekea wapi. 
Naomba tu niseme kwamba ni kweli kabisa wakati Jumuiya ya Afrika Mashariki inavunjika uanachama ulikuwa ni inclusive pamoja na Zanzibar na walikuwa na shares zake. Sasa kulitokea nini baada ya pale, kilichokuja kutokea baada ya pale wakati tunarejea ilishakuwa tena sura ni tofauti kwa maana ya kwamba ni Jamhuri sasa ya Muungano wa Tanzania. Kwa hiyo kilichofanyika ilikuwa kwa kweli ni kujaribu kuingia katika mfumo mpya na ndiyo maana hata wakati ule kilichofanyika ilikuwa ni kujaribu kuanzisha jambo ambalo tunadhani litaendeleza dhana sasa ya uelewa wa nchi moja kama vile Tanzania badala ya kuendelea kuwa na vipande inclusive labda upande wa Zanzibar. Kwa hiyo kwa kweli hakukuwa na mantiki nyingine tukiondoa suala tu la Muungano kwamba lazima twende nalo kama ndio mtazamo mpya wa Taifa letu.
MHE. SALIM HEMED KHAMIS: Mheshimiwa Naibu Spika, nashukuru kwa majibu ya Mheshimiwa Waziri Mkuu. Lakini kwa kuwa nchi wanachama hasa waanzilishi hawakuwa na pingamizi yoyote kwa Zanzibar kujiunga na Jumuiya hiyo. Je, Serikali ya Muungano itakuwa tayari kukubali ombi la Serikali ya Mapinduzi ya Zanzibar pindi likiletwa rasmi kwa Serikali ya Muungano kujiunga au litawakatalia kama ilivyowakatalia kujiunga na Shirikisho la Soka la Dunia (FIFA) au kujiunga na OIC?

WAZIRI MKUU: Mheshimiwa Naibu Spika, si jukumu kwa kweli la nchi hizi nyingine wanachama kutuamulia sisi juu ya mfumo wa kujiunga na Jumuiya hiyo hata kidogo. Hili ni jukumu letu kama Taifa la Tanzania. Ili mradi tumekubali kwamba Taifa hili ni moja la Tanzania sasa kurudi nyuma tunakwenda kutafuta nini? (Makofi)
MHE. HALIMA J. MDEE: Mheshimiwa Naibu Spika, nakushukuru kwa kunipa fursa hii ya kumwuliza Mheshimiwa Waziri Mkuu swali dogo. Swali langu kimsingi linahusiana na wastaafu na nitajikita zaidi kwa wastaafu wa Jeshi. Mheshimiwa Waziri Mkuu kumekuwa kuna malalamiko kuhusiana na kutokulipwa kwa wastaafu wa Jeshi na malalamiko hayo yawezekana yametokana na mchanganyiko fulani sasa nitahitaji wewe unisaidie kama msimamizi wa Serikali.

Kuna makundi matatu ya tuzo ambayo hawa wastaafu wanatakiwa walipwe. Kuna kundi la kwanza ambao wanatakiwa wachukue malipo yao ndani ya mwezi mmoja hii imekuwa introduced mwezi Julai, 2008 hapa karibuni. Kuna kundi la pili waliandikiwa wachukue chini ya miezi 6 na kuna kundi la tatu liliandikiwa baada ya miezi 6. Sasa kumetokea tatizo kundi la kwanza ambalo ni ndani ya mwezi mmoja wao wanalipwa kama kawaida. Kundi la 2 ambalo ni chini ya miezi 6 nao wamejikuta kwamba wanalipwa kama kawaida. Sasa limetokea hili kundi la tatu ambalo hawa walipewa tuzo kihalali ambao waliandikwa baada ya miezi 6 ndio wao wanakwenda kuchukua fedha zao. Sasa kutokana na mkanganyiko huu, hawa watu wakienda Hazina wanaambiwa kwamba tumeshalipa, lakini ukweli ni kwamba wanaolipwa ni yale makundi mawili tu. Lalamiko hili linaanzia mwezi Januari mpaka Juni, 2008 ambayo kuna rekodi kabisa NMB kwamba fedha zimewekwa lakini wao wanapewa usumbufu.

Sasa nilikuwa naomba unipe msimamo wa Serikali hasa kuhusiana na kundi hili la tatu ambalo ni tuzo iliandikwa miezi 6, baada ya miezi 6 wanakwenda wanasumbuliwa hawalipwi. Serikali inasemaje?
WAZIRI MKUU: Mheshimiwa Naibu Spika, naomba nimjibu Mheshimiwa Mdee swali lake kama ifuatavyo. Kwa bahati nzuri ameanza vizuri tu kwamba hili ni tatizo. Sasa kwa sababu ni tatizo basi na mimi nikuombe dada yangu nipe muda kidogo nilifanyie kazi halafu baadaye nitakupa jibu ambalo ni la uhakika zaidi.

MHE. DR. ALI TAARAB ALI: Mheshimiwa Naibu Spika, ahsante sana. Mheshimiwa Waziri Mkuu ukiondoka leo kwenda Morogoro hadi Iringa utakuta maeneo makubwa ya misitu na milima imechomwa kabisa na hiyo inatokezea kila mwaka wakati wa kiangazi. Ni uharibifu mkubwa wa bioanuai (biodiversity) labda niseme. Aina mbalimbali za miti na wanyama zinaharibiwa kila mwaka. Je, inatosha tu Serikali kuzungumza ili kuchukua hatua au kuna njia gani sahihi na thabiti za kuweza kuzuia uchomaji huu wa moto? Ahsante.

NAIBU SPIKA: Yaani kuanzia Morogoro?

MHE. DR. ALI TAARAB ALI: Kuna uchomaji wa moto kuanzia Morogoro, milima ya Kitonga sasa hivi inawaka.

NAIBU SPIKA: Kitonga haiko Morogoro.

MHE. DR. ALI TAARAB ALI:  Ehee!!!!! ndio inawaka sasa kwa hivyo uharibifu huu unatokezea.

WAZIRI MKUU: Mheshimiwa Naibu Spika, anachosema Mheshimiwa pale kwa sehemu kubwa ni kweli na wala sio eneo hilo tu uchomaji moto Tanzania ni tatizo kubwa sana. Hata jana tu actually naweza nikasema pengine mpaka leo, moto umewaka Mlima Kilimanjaro na tumelazimika sasa kuingilia kati kujaribu kufanya kila litakalowezekana kuuzima. Ni tatizo kwa nchi nzima.

Sasa Mheshimiwa anauliza hivi Serikali inachukua hatua gani au tufanye nini ili kukabiliana na tatizo hili? Namna moja ni kuendelea kulisemea kama tunavyolisema. Wananchi wanakusikia na wananisikia kwamba ni vizuri Mtanzania akajua kwamba uchomaji moto tunaoita ‘moto kichaa’ ni jambo la ovyo halina tija na kusema kweli lina athari kubwa sana.

Lakini tumekuwa tukichukua hatua mbalimbali, tumejaribu kutengeneza sheria ndogo tumewabana baadhi yao, Mkuu wa Mkoa wa Morogoro yeye aliamua, akaamua kutumia Uanajeshi wake; moto ulipowaka akaamua kuchukua fire brigade zote pandisha mlimani kwenda kuzima ule moto na wanavijiji wote, lakini bado ukipita Morogoro bado watu wanachoma misitu. So issue ni kubwa sasa, inawezekana kwa sababu utamaduni huu bado umejikita mno katika fikra za watu kutokujali kutokuchoma moto, sasa lazima tuendelee kulisema na kulisema na kulisema.

NAIBU SPIKA: Mmm!!! Mheshimiwa Ali Taarab Ali umeridhika? Sasa tunaendelea na Mheshimiwa Ponsiano Nyami.

MHE. PONSIANO D. NYAMI: Mheshimiwa Naibu Spika, ahsante sana. Kujua tatizo ni mwanzo wa kutafuta njia ya usuluhishi.

Nasema kujua tatizo ni mwanzo wa kutafuta njia ya utatuzi. Kwa kuwa Tanzania ni nchi maskini sana na ambapo haipaswi kuwa maskini na kwa kuwa nchi yetu ilipokuwa inapata uhuru nchi nyingi za Afrika kama vile Nigeria zilikuwa sawa kimaendeleo pamoja na sisi. Lakini leo hii nchi hizo zimekuwa na maendeleo makubwa ikiwa ni pamoja na zile nchi za Asia. Lakini leo hii Tanzania bado tuko chini sana. Je, wewe unadhani ni sababu gani hasa ambazo zimetufanya Tanzania tuendelee kubakia nyuma na sasa Serikali yetu itafanya nini ili nchi yetu iweze kusonga mbele?
WAZIRI MKUU: Mheshimiwa Naibu Spika, namshukuru sana Mheshimiwa Nyami kwa swali zuri lakini anauliza kitu ambacho wote tunatakiwa tukijibu tu. Huyu Waziri Mkuu wa miezi 9, 7, au 8 ni kama alivyo tu Ponsiano katika Bunge hili la Jamhuri ya Muungano wa Tanzania.
Tatizo la umaskini si jambo ambalo naliona leo, ni tatizo ambalo tumekuwa nalo kwa kipindi kirefu. Sasa tulikosea wapi huko siku za nyuma, hilo pengine sasa itakuwa ni kwa lengo la kujiuliza tufanye nini ili tuweze kuondoka hapa tulipo. 
Mimi nadhani jambo la msingi sasa maadam tumetambua kwamba tatizo letu la umaskini likoje na sasa hivi Bunge hili wote mmekuwa mkijielekeza sana katika kusema tufanyeje tutoke hapa tulipo tuweze kwenda hatua moja mbele. Mimi nadhani huo ndiyo mtazamo sahihi, tushirikiane tuweke nguvu zetu pamoja, tuwe na Sera, Sheria na tuwe na maelekezo ambayo yatatuwezesha kutoka hapa tulipo ili tuweze kupiga hatua ambayo ni ya kasi kubwa zaidi. Juhudi zilizoanza si mbaya kwa sababu imetuondoa angalau katika hali ya inflation ambayo ilikuwa mbaya sana, GDP kidogo tumeiongeza lakini bado wanasema ni lazima tuongeze jitihada zaidi hasa katika sekta za uzalishaji. Kwa hiyo mimi nadhani inawezekana ili mradi tujumuike na tufanye kazi kwa pamoja. 


MHE. PONSIANO D. NYAMI: Mheshimiwa Naibu Spika, nashukuru sana kwa majibu mazuri ya Mheshimiwa Waziri Mkuu. Kwa vile mambo mengi tumeyaainisha katika Ilani yetu ya Chama cha Mapinduzi yanayotoa muongozo mzuri sana kuelekea kwenye maendeleo yetu. Lakini tatizo kubwa tunalokumbana nalo pia ni pamoja na uzembe mkubwa uliopo maofisini watu wengi hawataki kuwajibika. 


NAIBU SPIKA: Mheshimiwa Nyami unaingia kwenye debate sio maswali.


MHE. PONSIANO D. NYAMI: Je, Serikali itachukua hatua gani kuhakikisha kwamba watumishi wale ambao ni wazembe sasa wanaachishwa kazi?


WAZIRI MKUU: Mheshimiwa Naibu Spika, hatua za nidhamu kwa watumishi zimekuwa zikichukuliwa kila ilipobainika kwamba amekosea, ndani ya Halmashauri hata ndani ya Serikali Kuu. Lakini naomba niseme tu kwamba hilo peke yake bado halitoshi. Mimi nadhani kubwa ni jitihada za kila mtumishi mmoja mmoja kwanza kujua anatakiwa kutekeleza wajibu wake kwa uadilifu mkubwa, kwa bidii kubwa na kwa maarifa makubwa. Tukiamua tukadhamiria wote kila mmoja kwa nafasi yake baadhi ya matatizo mengi tunayoyaona sasa yatapungua yenyewe. Lakini nadhani kasoro kubwa bado iko katika uadilifu wetu sisi wenyewe. 


NAIBU SPIKA: Waheshimiwa Wabunge muda wa kumuuliza Mheshimiwa Waziri Mkuu maswali ya moja kwa moja umekwisha na bahati nzuri wote walioomba wamefikiwa. (Makofi)

Mheshimiwa Waziri tena tunaomba tukushukuru, isipokuwa Waheshimiwa Wabunge leo hamkufanya vizuri sana. Hamkufanya vizuri sana in the sense kwamba tunapouliza maswali tusiende nje. Nilipomuuliza Mheshimiwa Dk. Ali Tarab kwamba unataka kusema ni Morogoro tu? Mimi nilifikiri alikuwa anazungumza kitaifa uharibifu wa mazingira. Sasa ukisema Morogoro tu inaonekana unaenda Morogoro. Kwa hiyo ni vitu kama hivyo tunatakiwa tuulize maswali ya kisera ambayo Waziri Mkuu yeye kama yeye hana tatizo. Lakini mengine yapo kama yakiwizara wizara. Tulianza vizuri na nadhani turudi kwenye utaratibu ule ambao tulikuwa tunafanya vizuri. 

Sasa tunaendelea, Katibu. 

